
        
            
                
            
        

    
	С. ДАШДООРОВ

	 

	СОНОМЫН НЭГЭН БАЯР

	 

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	



	СОРМУУНИРШИЙН ДАШДООРОВ 

	 

	СОНОМЫН НЭГЭН БАЯР

	 

	Ард Соном суурин газрын хүн болоод яг сар арван долоо хонож байгаа ажээ. Тэр хориод насандаа гэрлэж, айл гэр толгойлон амьжиргааныхаа малыг адгуулан бэлчээр усыг нь даган, өвөлжөө зуслан сэлгэн нүүдэллэж яваа хөдөө нутгийн эгэл харчуудын нэгэн авай. Гэтэл, яг дөчин нас хүрч байхад нь буюу дөчин зургаан оны зун нэгэн сарын хоол хүнс базаан сумын төвд хүрэлцэн ирэх дуудлага хүлээн авчээ. Учрыг лавлавал, бичиг үсгийн бүлгэмд сууж, ном үзэх болсон аж. Урьд нь арван гэрийн ухуулагчаар шинэ үсгийн цагаан толгой нэгэн дэвтэрт бичүүлэн авсан авч үзэглэж бичсэн нь ховор. Тэр дэвтрээ гарт ойр, нүдэнд ил хэмээн униндаа хавчуулан орхиод утаа исэд даруулсандаа яльгүй харуусан сумын төв зорьжээ. Гэхдээ, сумын төвд сууж «Улаан эрдэмтэн» болоод ирэх байх аа хэмээн айл саахалтынхандаа алиалан хэлээд мордсон аж. Тэгээд л «Бүгдээрээ бичиг үсэгт шамдан суралцагтун» гэсэн уриа лоозон хоймор нь хадсан бор гэрт ном дэвтэр эв хавгүй дэлгэн, баг багаас ирсэн хориод хүний хамт өглөө цугларч, өдөр нь ундандаа явж, үдэш нь тардаг, суурины хүн болсон авай. Бичиг үсгийн багш нь өнгөрсөн хавар сумын бага сургууль төгссөн жаал хүү байлаа. Багшийнхаа удам судрыг шавь нар нь андахгүй. Тэр сумын төвд суудаг хариуцлагатны нэг өнгөтэй өөдтэй хувцаслаж явах ёстой гэж бодсон бололтой, гар үйлдвэрийн хөх ширэн ултай торгон савхин гуталд хөлөө хийж, улсын сайн малчин эгчийнхээ энгэр дээрээ одон медалийн хэд хэдэн ором нүхтэй цавьдар торгон тэрлэгийг өмсөж явдаг болжээ. Хичээл заах, чээж бичиг бичүүлэх, ном уншихдаа сургуулийн захирлыг дуурайн хоолойгоо шахан хиймэл бүдүүн дуугаар дуугарах агаад тавиад удаагүй халимаг үсээ самнамтгай хөвүүн бөлгөө. Гэхдээ, хүнд юм ойлгуулахдаа овоо гэж магтагдан яваа аж.

	Тэр, шавь нартаа өдөрт хоёр үсэг таниулж, богино үг бичүүлсээр, эдүгээ үсгийн дүрэм зааж эхэлжээ. Зааж сургаснаа дор дор нь шалгаж үзэж, урд бүсэндээ юм уу эсгүүл түрийндээ гаанс мэт шургуулж явах төмөр дугтуйтай улаан будгийн харандаагаараа алдаа ослыг заан дүн тавина. Соном, «хоёр» гэсэн дүн нэлээд тавиулж «Сайн харж бич», «Үсгийн хэв муу байна», «Тэгш бич», «Олон баллаж болохгүй. Нямбай ажилла» гэсэн цохолт зөндөө тавиулсандаа яльгүй гутран «Миний энэ харанхуй чээж, ном эрдмийн гэрэл гэгээнд гийхгүй төрсөн төөрөгтэй юм биш байгаа даа» гэж ч бодож гуньж үзжээ. Гэвч, хүний сураад байгаа юмыг би яагаад сурч дөнгөдөггүй байдаг билээ хэмээн зориг мохолгүй шамдаж байлаа. Соном анх хажуугийнхаа хүний бичиж байгаа руу нэг өндөлзөн харж, хар самбар дээр цагаан цэрдээр бичсэн багшийнхаа бичсэнийг өлөлзөн нэг саравчилж, хайрцаг боодлынхоо үнэрээс холдоогүй дэвтрийн шинэ хуудсан дээр хурц үзүүрлэсэн харандаагаараа цоо цоо хатган, том «А»-г бичихдээ,

	— Хангал морь уургалахаас хэцүү юм шив ээ хэмээн дуу алдаж, бага «а» бичихдээ «Ороо ишиг барихаас дор золиг шив» хэмээн үглэн үглэн, «эрдмийн ажлаа» эхэлснийг бодвол бас ч нэлээд зүгшрээд байгаа аж. Тэр ч байтугай, бусдын нэгэн адил, үсэг бүхэнд хоч өгөн «хөндий в», «хатуу б», «ташаа тулсан Ф», «өндөр ч», «щорсын щ» гэж нүдэлж цээжилсээр, одоо «эгшигт зургаа», «заримдаг ес», «онцгой тав» гэхчлэн эгшиг гийгүүлэгчийг ялган нэрлэдэг, «нар, сар, бар, ваар, ямаа, тэмээ, тос, тоос» гэсэн үгсийг бичдэг болоод байгаа авай. Гэхдээ, их бага Босго, ижил Таван толгой хавиар бэлчих дуртай хас туухай тамга бүхий эрвэлзсэн сайхан морьд голдуу нэгэн азарга адуугаа байн байн бодож суудаг байлаа. Сономынх бог малаа эрхээс имээр имнэдэг, бод малаа хас тамгаар тамгалдаг байжээ. Гэтэл хоёр жилийн өмнө Фронтод бэлэглэхээр таван сайн морь хөтлөн ирж, морьд хүлээн авах комисст тушаасан хойно, албаны нэг хүн дуудан уулзаж

	«Та малынхаа тамгыг анзаарч нэг үзэхгүй юү? Энэ чинь хэн ч харсан махчин фашистын тэмдэгтэй адилхан харагдаад байна. Хол газар, Холбоот Улсад очих гэж байгаа морьд ийм тамгатай байх нь ямар вэ дээ? гэж анхааруулсан ажээ. Чингэхэд нь, Соном эх эцгийн уламжлалтай тамга тэмдгээ өөрчлөхөд, цаашдаа ер яадаг бол? гэж яльгүй эргэлзсэн авч зөрсөнгүй. Хас тамганыхаа зэтрийг тас тас цохин хаяж, туухай тамга болгожээ. Тэгээд л адуу нь хас туухай хоёр тамга холимог тэмдэгтэй болсон ажээ. Гэтэл улс, Сономын адуу малыг ярихдаа «X» үсгийн тамгатай гэх юм уу, залуус «Үржүүлэх» - ийн тамгатай гэж ярьдаг болсонд дотроо ч бас баясан, ер нь мал сүрэг маань нэмж үржихийн бэлгэ дэмбэрэл бүрдсэн тамгатай болоо ч юм уу гэж бодон явдаг ажээ.

	Сумын төвд гурван янзын дохио дуугарна. Ямаан бүрээний цангинасан дуунаар сургуулийн хүүхэд хичээлдээ цугларна. Гуулин харангын дуунаар гар үйлдвэрийн ажилчид цугларна. Цагаан лавай дунгийн дуунаар сумын захиргааны албан хаагчид ажилдаа цугларна. Соном, эл дунгийн дуунаар хөдөөгөөс бичиг үсэг сураар ирсэн нөхдийн нэгэн адил баадантай ном дэвтрээ барин төрийн далбаа дээрээ мандуулсан сумын захиргааны цагаан байшингийн дэргэдэх нэгэн бор гэрт цугларч хичээлээ эхэлнэ.

	Багш жаал хүү ном сурч байгаа хүмүүс биеийн тамир хийх хэрэгтэй хэмээн хичээл эхлэхийн өмнө сууж босох, суниаж дэлэх, гүйж харайх, алхаж гишгэх дасгал заавал хийлгэнэ. Мань улс ч үгнээс нь үл гаран, нударга ханцуйгаа далбагануулан, зузаан ултай монгол гутлаа дээр өргөн пид пад дэвсэлнэ.

	Гэрт багшийн ширээ сандлаас өөр суух сандал ширээ үгүй, эсгий зузаалан дэвссэн тул түүн дээр завилах нь завилж, сөхрөх нь сөхрөн тухлан сууж хичээллэнэ.

	Эл удаа, багш жаал хүү самбарт, «Ноос бол алт» гэсэн зүйл жирийтэл нь бичээд шавь нараа алдаа мадаггүй хуулж авахыг даалгасан аж. Говийн шавхуур худгаас ус татан ховооны иш, орхиул дээсэнд холцруутан бяцарсан ч юм уу, эсвэл эмнэг хангал уургалж барьж яваад уургынхаа ёзоор, ногт хазаарын цулбуурт шудруулж хөрсөжсөн нэгэн бол атан тэмээний өвдөг зогдор, агт морьдын дэлтэй хольсон түүдгэр дээс татлага томж холцруутан мойсон үе нь товхойж, хумс нь хатуурсан парвагар гартай шавь нар нь багшийнхаа бичсэнийг утсан оосортой баллуур дүүжилсэн урт богино янз янзын харандаа барин их л хичээнгүйлэн хуулж суулаа. Багш жаал хүү хөлөө ачин сандал дээр цомцойн сууж ямар нэг ном унших зуур өврөө уудлан чангаанз хэмээх жимс нэг хоёроор нь амандаа сэм сэм хийн амтархан зажилж байлаа. Соном түүний нь нүднийхээ булангаар ажих зуур, «Саяхан багшийн цалин буулаа гэсэн, дэлгүүрт чангаанз жимс гарч байгаа, мань хүн түүнээс баахныг авч дээ. Томоогүй гэдэг нь, лаа чүдэнз аваад гэр орондоо явуулахгүй...» гэж бодохын сацуу самбарт бичсэний нь үсэг үсгээр нь бичиж суулаа. Гэхдээ, алсын алсаас янагшлан яваа машины дуу сэтгэлийг нь дэнслүүлэн гижигдэж байлаа. Сайтар чагнавал, нэг машин ч биш бололтой, гурав дөрвөн машин бололтой, дуу дуугаа авалцан нэгэнтээ тодрон нэгэнтээ намдан нүргэлсээр байх аж. Гадаа, хааяа нэг давхин өнгөрөх морьтны газар шороо дэлдэн өнгөрөх төвөргөөн, хэн нэг хүний гутлаа чирэн алхлах чимээ тодхон дуулдах аж. Харуулдсан банзны тайрдас, хавтгай наамал хавтанхан, бүсгүй хүний үйлийн мод, хатуу цаасан хавтас сэлт дээр дэвтрээ тавин өвдөг дээрээ тонгойн бичиг бичиж суугаа нөхдөө харахад бас ч нэг хоёр нь гадагшаа сэтгэл алдан байгаа бололтой, нэг нэг рүүгээ нүдээ анивчин дохих юм уу, зарим нь шивэр авир шивнэлдэн харагдана.

	Тэр дундаа урд уулын өврөөр нутагтай хар Гомбо гэгч шодон гэзэгнийхээ үзүүрт хар утсан залаа залгаж самнасан өвгөн бусдаас илүү гадаа гарахын хүсэл болон суугаа бололтой чанга чанга ханиан дороо хавьчин байснаа,

	— Яасан ч барагддаггүй зүйл вэ дээ... гэж төвөгшөөсөн янзтай дуугарав. Гэтэл эдэн дундаа гарамгай сурч байгаа хэмээн магтагдаж яваа Данигтай заан,

	— Багш аа, завсарлах болоогүй юу? гэж дэвтрээсээ нүд салгалгүй өгүүлэв. Багш жаал хүү эл дуунаар уншиж байсан номын хуудаснаас нүдээ салган тэргүүнээ өргөж,

	— Хэн түрүүлж бичсэн нь дэвтрээ хураалгаад явж болно гэж дуугаран хэлснээ,

	— Сайн харж бичээрэй гэж анхааруулав. Уг нь сумын зарлага хар хүн дун үлээж хичээл завсарлах орох дохио өгдөг ажээ. Данигай заан, түүнийг холоос ирж байгаа машин тосон, мөнөөхөн дун үлээж дохио өгөхөө мартан одсоноос зайлаагүй гэдэгт лавтай итгэн тийн өгүүлсэн байж ч мэднэ. Түрүүнээс хойш дуу нь нүргэлсээр байсан машин сая сумын төв рүү орж ирэв бололтой, тэгэхдээ сургуулийн хавьцаа түрүүчийнх нь машин ирж зогсов бололтой, чихний омог дор дуу нь нүргэлэн ирснээ хэмээс чанга дуугарснаа чимээгүй болов. Дараа нь хоёр ч машин гүйцэж ирэв бололтой. Соном манай энэ хязгаар нутагт юун олон машин ирж байгаа юм бол доо гэж бодсоноо, «Муу дүү хүүхэн маань хүрээд ирж байгаа юм биш байгаа даа. Хотод цэмбэний фабрик гэдэг газар л ажилладаг юм гэсэн. Дайн болоод ажил их, амралт чөлөөг хойшлуулан ажиллаж байна гэж л хэл сураг өгсөөр таван ч жил боллоо... Би ч очиж чадсангүй. Ган зуд... түр цэрэг... адуу мал гэсээр байтал өдөр өнгөрч өдий болж дээ... Дүү маань хүрээд ирсэн байвал яаж гэртээ хүргэдэг юм билээ. Хот газар суугаад унаа малд төсөөрөө болов уу даа. За тэгээд, үнэртэй ус, саван энгэсгийнх нь үнэрээр морь мал омгорхдог юм билээ дээ...» гэж бодов. Бичиж байгаа зүйл бас ч дуусах болоогүй байлаа. Багцаалан бодвол, лавтай гурван бүтэн мөр бичиж байж дуусах бололтой. Гэтэл, Данигай заан тэргүүтэй хэд хэдэн хүн бичиж дууссанаа илтгэн, номынхоо бааданг эвхэн боож, ханын толгойд өлгөсөн малгайгаа аван дэвтрээ багшийн ширээн дээр тавин гарч одов. Байн байн үүд нээн одох хүний хойноос ч юм уу мөнөөхөн машинаар ямар улс ирээ бол, уулзаж учрах сан гэж бодсоноос ч юм уу Сономын сэтгэл нь догдлон яарч эхлэв. Гэтэл гар нь салганан харандааны нь үзүүр дэвтрийн шугам дээр онож алдан байлаа. Гэрийн шуулттай хаяагаар бензиний хярваслаг үнэр ханхалж, олон хүний чанга чанга ярилцах нь тодоос тод дуулдах аж. Сайн чагнавал мөнөөхөн түрүүлж гарсан хүмүүс өвөр зуураа «Оросууд шив дээ» «Юун өндөр машин бэ? Урьд нь хараагүй эд байх шив» гэлцэн ярилцах нь тодхон сонстож байлаа. «Оросууд гэнэ ээ... Тэгвэл, муу дүү минь ирээгүй л дээ. Ганц орос таних биш, би ч юундаа яарах юм билээ. Энэ юмаа л аажуу уужуухан бичээд өгчихье» гэж яарч дэндэлзсэн сэтгэлээ даран бичсээр суув. Тийн самбар руу нүдээ том болгон өлсхийн харж, өвдөг дээрх дэвтэр дээрээ тонгойн хичээн бичсээр бараг хориод хүний адагт шахуу сая нэг дуусаж, дэвтрээ сэтгэл хангалуун гэгч нь багшдаа хураалгаад гарвал гадаа зуны наран нүд гялбуулан, сургуулийн байшингийн дэргэд ногоон бүхээгтэй дүнхийсэн гурван том машин зогсож байгаа харагдлаа. Соном өөрийн эрхгүй тийшээ хандлаа. Машины дэргэдүүр өмд цамц бүхий орос улс хоёр гурваараа зогсон, зарим нь иштэй тамхи татан харагдана. Зарим нь машины ойр ирсэн хүүхэд багачууд болон ганц нэг том хүнтэй ямар нэг юм ярилцах бололтой гар хуруугаа дохин инээлдэн хөгжилдөх аж. Машин нь урьд үзсэн «ачааны хар»-аас арай ч ондоо бололтой, их бие нь дэндгэрдүү, арван дугуйтай болохыг ажин ойртож очвол, хар Гомбо цугласан хүмүүсийн дундаас тосон ирж,

	— Соном минь, баахан эрдэмтэн ирж гэнэ дээ... Газрын шинжээч ч яваа юм байх... Үгүй хө, гүрвүүлийн яс эрж яваа гэж хэлэх шиг боллоо гэнэ... Үгүй тэр ясаар чинь одоо юу хийдэг байна аа? гэж их л гайхаж эргэлзсэн бололтой толгойгоо гилжийлгэн өгүүлжээ. Хар Гомбо тоглоом үг ярих дуртайн дээр таньдаг мэддэг улсаа үг хэлээр хэтрүүлэн шоолж, элдэв хошин ярианы эзэн болгож дөнгөдөг хүн аж. Тэр дундаа дэгсхэн яриатай улсыг дэврээн яриаг нь хөгжөөсөөр үг алдуулж аваад, бусдад ид хав болгон хөөрч явбал сэтгэл нь нэг ханаж байх мэт байдаг хүн бүлгээ. Эл занг нь Соном үл андах тул,

	— Чи битгий сум цойлуулаад бай... гэж нөхөрсгөөр хөхрөн хэлжээ. Энэ бол хүн битгий даваадуулаад бай гэсэн үг ажээ. Тэгээд хар Гомбын үгэнд үл итгэн цаашилж, нэг машины энэ тэрийг ажин тамхиа татан суугаа Данигай зааны дэргэд очжээ. Гэтэл Гомбо ч салсангүй. Харин Данигай зааныг цаашлуулах санаа төрсөн бололтой.

	— Заан минь, чи энэ машиныг нэг өргөөд үзээч. Даана даа, даана гэснээ гоц шар шүд бүхий улаан буйлаа гарган дадганатал хөхөрч зогслоо. Данигай түүний сайн сэтгэлээр өөртөө хандаагүй гэдгийг хэдийнээ сэхээрэн авч,

	— Тэр яах вэ? Харин чи зүүн хязгаарт байж үзсэн, орос цэрэгтэй мөр зэрэгцэн Халхын голд дайтаж явсны хэрэг юу билээ... Чи минь л энэ улстай хэл улаа олоодох... Хэт нутаг нь хаана юм бол? Хэзээ гараад одоо хаана хүрэх гэж байгааг асууж лавлаад өгөөч гэвэл, тэдний дэргэд хийх юмаа олж ядаж байгаа бололтой дэмий нуруу үүрэн зогсож байсан нэгэн өвгөн,

	— Чухам аа... Хүү нэг хэл ул болоод өгөөч... гэж дуу алдав. Гомбо уруулаа шөвийлгөн,

	— Би... Би... ер юү мэдэх вэ дээ... Харин, энэ сургуулийн багш хүүхдүүд, сумын доктор, манай жаал багш хүү биднийг бодвол үг хэлээ ололцож мэднэ дээ... гэж өгүүллээ. Данигай заан, дув дуугүй хэсэг зогссоноо,

	— Эд энэ машинаараа л тэртээ Москва хотоос нааш гараа вий дээ. Тэгээд бодоход ч мөн олон өртөө газар явсан байж таарах нь байна шүү гэвэл, Гомбо үгийг нь өлгөн авч,

	— Хэлээд яах вэ. Тэгсэн хэр нь энэ дугуйны нь хээ шив шинэхнээрээ шахуу байгаа юм. Бөх л эдээр хийдэг байна аа даа, золиг гэж... хэмээн хэлээд шодон үсээ годгонуулан толгойгоо сэгсрэв. Мань эрс, малын дуу чимээ хангинасан гэрийнхээ гаднаас морио эмээллээд сумын төв орж ирдэг шигээ, сургаар андахаа больсон Москва хотын аль нэг байшин барилгын дэргэдээс эл машин нүргэлэн асаж цувран давхисаар энд хүрч ирсэн гэдэгт бат итгэж байлаа. Тэгээд, наадамд түрүүлээд ирсэн морьд шинжих мэт тойрон ажиж харсаар байлаа. Үзтэл, машин болгон ногоон брезентээр бүрхэж зассан бүхээг бүхий тэвшний нь ар, доод тал, шаврын хаалт, гишгүүр төмөр, дугуйны нь тогоо нэлдээ шавар тоосонд дарагдан утас шөрмөсөнд нь молцоглон байгаа нь тэдний бодлыг батлах мэт харагдаж авай. Соном нөхдийн нэгэн адил машины энэ тэрийг ажин явснаа, тэвшний нь хоёр хажууд цагаан будгаар бичсэн хэд хэдэн таньдаг үсгээ харж, амандаа эвлүүлэн эвлүүлсээр гурван үг болгож аваад, өөртөө төдий л итгэж чадсангүй. Данигайн тохойноос татаж,

	— Чи энэ тэвш дээр бичээстэй байгаа үсгийг таньж байна уу? Энд «X». Дараа нь «У», тэгээд «Л». тэгснээ «А» тавиад «Н» залгасан байгаа биз дээ. За тэр дунд талын машины тэвш дээр бол «Т»-ээр эхлээд «А»-аар амь өгснөө «Р» залгаад «хөндий Б» тавиад, ахиад «А»-аар амь өгснөө, хоолойн «Га» тавьсан байна аа даа... «Хулан», «Тарвага»... энд «Янгир» гэж байна уу, үгүй юү? гэвэл, тэр зүг нүд тавин харж зогссон хар Гомбо нүдээ онийлгон инээмсэрч,

	—Та минь, манай Соном чинь эрдэмтэн хүн юм. Багшийн заасан үг үсэг уншиж яддаг байсан чинь харин орос үг түгдрэхгүй уншдаг байна шүү. Хүний эрдэм гэнэт цоорч гардаг гэж энэ вий дээ хэмээн дооглонгуй өгүүлжээ. Соном эл үгсийг ер буруу ташаа уншаагүй гэдэгтээ бат итгэж байлаа. Гэвч, хань татаж Данигайгаас,

	— Чи хэлээд өгч үзээч... гэж шавдуулав. Данигай алдуул малын тамга ажих мэт баахан харж байснаа,

	— Тийм л юм шиг байх юм. Ямар учиртай юм бол... гэж хариу өчив. Эл үес, бичиг үсгийн багш жаал хүү шавь нарынхаа дэвтрийг өрөөсөн сугандаа тэвхийтэл нь сугавчлан хүрч иржээ. Тэгэхэд нь, Соном өөрийнхөө нээсэн нээлтийг нягтлуулан үзүүлэх гэж лавлан асуувал, багш хархүү албархуу гэгч нь хоолойгоо шахан,

	— Танай хүн зүйтэй уншиж байна. Ер нь энэ мэтчилэнгээр миний заасныг давтаад байх юм бол мөд бичиг үсэгт тайлагдана... гэж ярьснаа, нэгэн машины бүхээгт жолоо дээрээ дэрлэн зүүрмэглэж байсан оросыг хам хум тавьсан малгайгаа засасхийн өндийхөд нь,

	— Ээ, товарищ, гэснээ эрхий хуруугаа гозойлгон баруун гараа хэдэнтээ өргөн, мэндийг нь мэджээ. Цаадах орос нь хариу эрхий хуруугаа гозойлгон, талархалтайгаар толгой дохиж байлаа. Багш нь холоос яваа эл хүмүүст, энэ хязгаар орон нутагт байгаа цөөхөн «эрдэм номтой» хүний нэг гэдгээ үзүүлэх гэж хичээн байгаа нь илэрхий авч бас л харилцан ярилцах үг хэл мэдэхгүйн зовлонд автсан нь тодорхой. Гэвч, гутлынхаа өлмийг хөдөлгөн дайны жил ихэд дэлгэрсэн нэгэн орос дуу амандаа аялан зогсож байлаа. Тэгтэл, Гомбо ам нээж, хоёр нөхөртөө,

	— Манай багш, залуу юм гэсэндээ бас л сүрхий юм даа. Энэ хүнтэй эрхий хуруугаа ч болов гозгонуулж байгаад мэндэлж л орхилоо... Үгүй ээ, ингэхэд эд нар машинаа яагаад ингэж нэрлэдэг байна аа? Нэг л ёсны тамга тэмдэг байх нь. Энэ жолооч нар нь машинаа андуурч эндүүрдэг юм болов уу? гэж асуухад, Данигай заан,

	— Малчин бидэн шиг эд нар чинь бас, машиндаа нэр өгдөг байх нь гэхэд Соном,

	— Үгүй байх аа.. Харин, энэ «Янгир» гэдэг нь хад ууланд сайн явдаг, «Хулан» гэдэг нь хурдан, «Тарвага» гэдэг нь талд явахдаа илүү сайн байх гэж хэлэв. Бодоод үзэхэд, энэ таамнал үнэн байж болох мэт талтай байлаа.

	Тэднийг ийн нээлтээ зөвшөөрөлдөн толгой дохин зогсож байтал сургуулийн захирал, саравчтай малгай, савхин цамц өмсөж, ташаандаа зургийн аппарат, цүнх сэлт зүүсэн эрүү хучсан хүрэн сахалтай хижээл насны орос хүнтэй гарч иржээ. Соном тэр оросыг хараад дотроо «Ленин багштай яасан адилхан царайтай хүн бэ?» гэж бодсоноо тосон хэд алхлав. Тэр хүн маань гурван эр рүү баруун гараа өргөн,

	— Сайн байна уу? гэж монголоор сүрхий тод өгүүлэн мэндлээд хөдөө хотгүй «хөх пүүшиг» гэж алдаршсан иштэй тамхи гарган холоос сарвайн өгч тамхилаад хүн хүний нүүр өөд хөгжилтэй янзын хөх нүдээр инээмсэглэн харж байлаа. Мань гурав иштэй тамхи эв дүйгүйхэн асаан амандаа зуух нь зууж, хуруундаа хавчуулан сорох нь сорж их л баяртай инээмсэглэн зогсохдоо «Энэ хүн лавтай том албаны хүн байх» гэж таамаглан бодсон нь оножээ.

	Тэдний хажууд зогсож байсан захирал, машины ойр шохоорхон цугларсан хүүхдүүд рүү хандаж,

	— Хүүхдүүд ээ, Эл улсын юмыг битгий сандааж үймүүлээрэй гэж анхааруулснаа, Соном, Данигай нар руу хандаж, — Энэ хүн СССР улсын их эрдэмтэн гэнэ. Манай говь нутгаар эртний амьтдын үлдэгдэл, аварга гүрвэл, арслан зааны яс сүг мөр сурвалжлан эрэхээр яваа шинжилгээний ангийн ахлагч нь тэнэ. Мэр сэр монгол үг мэддэг юм байна. Манай энд хоёр гурав хоногтоо байж араасаа ирэх машин тэргээ хүлээх гэнэ... гэж ярьснаа орос эр рүү хандаж,

	— Би таныг энэ улсад танилцуулж байна гэж хэлэв. Орос эр, тэгэхэд нь толгой дохин мишээж, «Да да» гэв. Соном тэр эрдэмтнийг их л ажиж, захирлын яриаг үг гээлгүй чагнаж зогссоноо,

	— Дайтаж л явсан байх даа гэж асуув. Захирал эл үгийг яаж нэвтрүүлэхээ бодож байснаа,

	— Манай энэ хүн асууж байна аа, Таныг дайтаж явсан уу гэж... хэмээн чангаар өгүүлбэл, эрдэмтэн тун шимтэнгүй нүдээ онийлгон захирал өөд харж «Что? Что?» гэснээ нэгийг сэхээрэв бололтой халаасаа уудлан бяцхан бор хавтас бүхий дэвтэр гарган ирж,

	— Что? Дахиад хэлнэ ээ гэв. Захирал, чих хатуу хүнтэй ярьж байгаа юм шиг дуугаа өндөрлөн,

	— Дайн. Болсоон... Танай хүн явсаан, үгүй ээ... гэвэл, нөгөө хүн чих тавин анхааралтай сонсох зуур нөгөө дэвтрээ нээн хуудаснуудыг нь эргүүлж ямар нэг үг эрэх бололтой байснаа дармал үсгээр ярайтал нь хэвлэсэн үгний нэг дээр тогтож,

	— Дайн... гэж уншсанаа, битүү сахалтай эрүүгээ өргөж,

	— Аа-ан. Мэдсээн. Дайн, дайн. Явсаан. Ирсээн... гэж чангаар өгүүлэв. Тэгэхэд нь мань эр бас л баясан мишээж, ам амандаа «Сайн, сайн» хэмээн дуу алдаа.. Гэтэл Данигай заан,

	— Биеэр давжаа хэр нь сүрхий байлдаж дээ... гэснээ сургуулийн байшингийн сүүдэрт нөхөдтэйгөө энэ тэрийг ярилцан зогсож байгаа нэг булиахан биетэй өндөр орос руу зааж,

	— За тэр хүн ч мөн олон фашист устгаа даа. Харваас, биелэг булиа, цаанаа л нэг баатар хүний шинж байгаа юм. Тийм байгаа биз дээ... гэхэд, хар Гомбо уухайн тас үгийг нь шүүрэн авч,

	— А, аан, ямар үг байгаа аж. Аягүй бол дайраад ирсэн нэгийг нь шүүрч аваад, бусдыг нь нам шилбүүрдэж байсан байж ч мэднэ гэж бахархангуй толгойгоо бөнжин бөнжин дохиход, иштэй тамхиа их л аригласан янзтай утааг нь бага багаар шившин татаж байсан Соном адган,

	— Чи битгий байраа алдаж үзээч. Холын хүнийг хүртэл даваадуулна шүү... гэж зэмлэнгүй дуугарснаа, газарт явган сууж, эрдэмтэн орос руу өлийн харж,

	— Танаас нэг юм асууя... гээд хайрга чулуу гараараа яран алганы чинээ газар засав. Бүгд Сономын юу хийж, юу асуух гэж байгааг сонирхон анхаарлаа хандуулахад, тэр таван хуруугаа сарвайлган,

	— Би ийм морь фронтод өгсөн байна аа. Бүгд... гэснээ баруун гарынхаа дөрвөн хуруугаар ямар нэг амьтны явдлыг дуурайн газар дээгүүр маш хурдан гүйлгэснээ,

	— Ийм хурдан байна аа... Та унаж үзсэн үү? гэж асуув. Тэгээд юү гэсэн үг амнаас нь унах нь вэ гэсэн шиг амаа ангайн, эрүүгээ өргөн өлийн харж байлаа. Орос хүн, юү гэж асуусныг ухаарч ядсан янзтай толгойгоо сэжлэн байснаа,

	— Юү ярьсаан... гэж захирал өөд харав. Захирал ч бас л яаж ойлгуулъя даа гэсэн янзтай ийш тийш харан уруулаа шилэмдэн байж ядсанаа,

	— Манай энэ хүн таван морь фронтод өгсөн байна. Таныг түүнээс унаж үзсэн үү гэж асууж байна гэж хэлэв. Орос эр бас л ухаарч ядсан бололтой өнөө дэвтрээ нээн хэрэгтэй үгээ эрж эхлэв. Соном нөгөө чулууг нь ярж зассан алганы чинээ шороон дээр хас тамга зурж,

	— Хааныхаа бугалга, гуяныхаа шаант чөмгийнхөө нарийн үзүүр дээр ийм тамгатай хээр зүсмийн хоёр, зээрд зүсмийн гурав... Ийм л морьд байгаа даа... гэв. Данигай заан, хар Гомбо хоёр ч Сономын сураглаж байгаа морьдыг энэ хүн эдэлж яваа юу, яагаа вэ гэдгийг бас мэдэх гэж хажууд нь явган суув. Түүгээр үл барам өөр өөрсдийнхөө бэлэглэсэн морьдыг бас сураглах бодол өвөрлөн ам нээхийг нь анан харж байлаа. Тэгтэл, нөгөө орос хүн эрж байсан үгээ олсон бололтой баяртайгаар дуун алдаж,

	— А-аан... Морь... гэж дуугарснаа Сономын шороон дээр зурсан зүйл рүү нүдээ том болгон тонгойн харав. Тэгэхэд нь Соном,

	— Ийм тамгатай... хэмээн долоовор хуруугаараа мөнөөхөн зураг руугаа заан баяртайгаар мишээв. Орос эр, Сономын зурсан хас тамга, хүн хүний царай руу сүрхий шимтэн харж байснаа,

	— О-оо, фашист байхгүй болсоон.., А-аан Гитлер капуут... гэж хэлснээ Сономын зурсан хас тамгыг гутлынхаа хошуугаар баллан дэвсэж,

	— Байхгүй ээ... Байхгүй ээ... гээд, хөххөн нүдээ хурцлан хөмсөг юүгээн яльгүй зангидасхийн, мань эрсийн нүд өөд ширтэн сэрвээгээрээ бөхийн, хоёр гараараа ямар нэг юм баллах янзтай хий агаарт дохин өгүүлжээ. Эл орос хүн, эл хэдэн монгол, фашистуудын үхэл мөхлийн тухай, тэдний шившигт хувь заяаны тухай лавлан асуулаа хэмээн ухаарч, ийнхүү өчсөн нь Сономд өөр өег сайхан ойлголт өгчээ. Тэр дотроо: «Энэ их эрдэмтэн хүн, миний бэлэглэсэн морьдыг унаж эдэлж явжээ. Харин, өгөр муу махчин фашистууд л бөмбөгдсөн ч юм уу, хөнөөж дээ, хөөрхий. За, ямар ч атугай хэдэн морьдынхоо нэгийг нь гэсэн ч эдэлж явсан хүнтэй санаандгүй уулздаг байна...» гэж боджээ. Тэгээд Соном хормойгоо сэгсрэн босож, бацарч, хөрсөжсөн том гараа сарвайн,

	— Хорошо... хэмээн ганц сайн мэддэг үгээ хэлж, эрдэмтэн оросын гарыг атгахад, орос эр ч хариу чанга гэгчээр Сономыг чээжээр нь тэвэрч,

	— Сайн. Сайн... Монгол сайн... Манай Союз сайн... Бид ийм сайн... гэснээ хоёр алгаар нь нийлүүлэн атгасан гараа дээр өргөжээ. Тэр, фашистын германыг устгасанд хөдөөгийн энэ хэдэн монгол эр баяр хүргэж байна гэж бодож байлаа. Тэгээд ч сэтгэл хөдлөн, өөрийнхөө чин санааг илэрхийлэн орос монгол үг холин ярилаа. Мань эрс, хэдэн жилийн өмнө өр зүрхнээсээ өгсөн бэлэглэлийн зүйлээ агт морьд энэ нөхдийн үйлст ч хувь нэмрээ оруулж, ач тусаа хүртээсэнд нь баярлаж байлаа. Тийн шуугилдан байтал, сургуулийн галч Буниа цагаан халаадтай сандрангуй гүйн ирж, захиралдаа хоол бэлэн болсныг мэдэгдэв. Захирал чингэхэд нь тэнд байгаа орос хүмүүст хандан,

	— Хоол болжээ. Та минь хоолондоо орно уу? хэмээн урин залж хүндэтгэлтэйгээр өгүүлээд, эрдэмтэн орос эрийг сугадан дотуур байрны гал тогоо өөд хандав.

	Соном, Данигай заан, хар Гомбо гурав ч гэр өөдөө баяр хөөртэй хөл хөнгөнөө алхалжээ. Тэр дундаа, Соном бүр ч баяртай шороо чулуу шижигнүүлэн хөлөө бяртай гэгч нь гишгэлэн явж байлаа. Тэр, үсэг бичиг сурч байгаагийн хэрэг гарч, шинжилгээний ангийнхны машины тэвш дээр бичсэн үгсийг уншиж чадсандаа баярлаж явлаа. Бас сүргийн манлай сайн морьдынхоо сургийг сонсож, унаж эдэлж явсан хүнтэй нь нүүр учран золголоо хэмээн баярлаж явлаа. Гэхдээ, энэ хүн ямар зүстэй морийг маань унаж явсныг лавлаж асуухаа мартсандаа яльгүй харуусаж байлаа.

